
It-Tlieta, 21 ta’ Lulju 2026 

 

Il-Kumitat Permanenti dwar ix-Xogħol tal-Kamra ltaqa’ fil-Kamra tal-Kumitati 3 fil-binja tal-Parlament, 

il-Belt Valletta, fit-3.19 p.m. 

 

L-Ispeaker, l-Onor. Carmelo Abela, ippreseda. 

 

 

PREŻENTI 

 

Il-Whip tal-Gvern, l-Onor. Naomi Cachia, il-Whip tal-Oppożizzjoni, l-Onor. Ivan Castillo, l-Onor. Toni 

Bezzina, u l-Ministru għall-Akkomodazzjoni u l-Artijiet l-Onor. Owen Bonnici u l-Onor. Fleur Abela 

(Membri Sostituti). 

 

 

MINUTI 

 

Il-Minuti tal-laqgħa 2 tas-7 ta’ Lulju 2026 kienu approvati. 

 

 

XOGĦOL TAL-KAMRA 

 

Il-Whip tal-Gvern, l-Onor. Naomi Cachia, infurmat lill-Kumitat illi x-xogħol ipprogrammat fil-laqgħa 

ta’ qabel tal-Kumitat dwar ix-Xogħol tal-Kamra kien eżawrit ħlief għall-Estimi Finanzjarji għas-Sena 

2026 tal-Awtorità Maltija tat-Turiżmu (Mozzjoni 24) u ta’ Patrimonju Malta u s-Sovrintendenza ta’ 

Patrimonju Malta (Mozzjoni 19), u l-Abbozz ta’ Liġi li jemenda l-Kostituzzjoni ta’ Malta u biex tiżdied 

id-diżabilità bħala karatteristika protetta biex tiġi eliminata d-diskriminazzjoni skont id-drittijiet u 

libertajiet fundamentali tal-individwu garantiti mill-Kostituzzjoni ta’ Malta (Abbozz Nru 1). 

 

Hija qalet li b’żieda ma’ dan ix-xogħol li kien programmat sat-22 ta’ Lulju 2026, kien hemm ukoll żewġ 

abbozzi li l-Gvern kellu l-ħsieb li jgħaddu l-ġimgħa ta’ wara: l-Abbozz ta’ Liġi li jemenda l-Kodiċi 

Kriminali (Abbozz Nru 5) u l-Abbozz ta’ Liġi li jemenda l-Att dwar Ġustizzja Amministrattiva (Abbozz 

Nru 6). L-Onor. Ivan Castillo, Whip tal-Oppożizzjoni, indika li l-Oppożizzjoni kienet qiegħda tifhem 

l-urġenza li dawn iż-żewġ abbozzi jgħaddu qabel il-waqfa tas-sajf u kienet ser tkun flessibbli. 

 

L-Onor. Naomi Cachia pproponiet illi nhar l-Erbgħa, 22 ta’ Lulju 2026 s-seduta tibda fis-2.00 p.m., bil-

Mozzjoni 24 u Mozzjoni 19 jiġu konklużi sal-4.00 p.m., is-seduta tkompli bil-mistoqsijiet parlamentari 

sal-4.30 p.m., u immedjatament wara tgħaddi għall-votazzjonijiet kif kien maqbul fil-laqgħa preċedenti 

tal-Kumitat dwar ix-Xogħol tal-Kamra. 

 

L-Onor. Ivan Castillo ssuġġerixxa illi l-votazzjonijiet jiġu posposti għal seduta wara li jiġu konklużi l-

Abbozz Nru 5 u l-Abbozz Nru 6, biex f’każ li l-Oppożizzjoni titlob votazzjoni dwarhom, dik il-

votazzjoni tkun inkluża mal-oħrajn. Huwa informa lill-Kumitat illi kien ser jikkonsulta mal-Grupp 



Parlamentari sabiex sal-ħin tal-aġġornament tas-seduta ta’ dakinhar ikun ikkonferma jekk hemmx 

indikazzjoni li tintalab votazzjoni fuq iż-żewġ abbozzi. Fil-każ li l-indikazzjoni tkun li mhux ser tintalab 

votazzjoni, il-votazzjonijiet li jkunu pendenti jistgħu jittieħdu fis-seduta tal-Erbgħa, 22 ta’ Lulju 2026, 

kif kien diġà miftiehem. 

 

Il-Kumitat qabel illi l-Abbozz ta’ Liġi li jemenda l-Kostituzzjoni ta’ Malta (Abbozz Nru 1) kellu jgħaddi 

mill-istadju ta’ Kumitat nhar l-Erbgħa, 22 ta’ Lulju 2026, u bil-permess jgħaddi għat-Tielet Qari fis-

seduta ta’ dakinhar stess. 

 

Il-Whip tal-Gvern indikat li l-mozzjonijiet li jaħtru d-delegazzjonijiet parlamentari għandhom jgħaddu 

nhar it-Tnejn, 27 ta’ Lulju 2026, u talbet illi f’każ li jidħlu xi mozzjonijiet tal-Ewwel Qari li sa nhar it-

Tnejn ma jkollhomx l-avviż ta’ tlett ijiem, jingħata l-permess li jitressqu sabiex l-Abbozzi relattivi jkunu 

jistgħu jiġu ppubblikati matul il-ferjat tas-sajf. 

 

 

Fl-3.59 p.m. il-Kumitat aġġorna għal data li kellha tkun ikkomunikata aktar tard. 

